LEMBAGA HASIL DALAM NEGERI MALAYSIA TANGANI ISU EKONOMI
BAYANGAN

Demi memastikan masa depan dan kemakmuran negara terus terjamin, Lembaga
Hasil Dalam Negeri Malaysia (HASIL) menggalakkan pematuhan cukai dalam
kalangan masyarakat melalui pematuhan undang-undang percukaian. Menerusi
Belanjawan Kerajaan Persekutuan 2021, sebanyak 40.9% hasil Kerajaan datangnya
daripada kutipan cukai langsung oleh HASIL telah digunakan untuk pembangunan
negara dan perkhidmatan kepada masyarakat seperti penjagaan kesihatan,
pendidikan, membantu golongan yang memerlukan dan banyak lagi.

Dalam mengharungi keadaan ekonomi yang mencabar pada masa sekarang,
Kerajaan berusaha memperluaskan asas percukaian negara termasuk memerangi
aktiviti ekonomi bayangan yang dilihat memberi impak negatif kepada masyarakat

dan negara.

Aktiviti ekonomi bayangan merangkumi segala aktiviti ekonomi yang tidak sah di sisi
undang-undang. Walau bagaimanapun, ekonomi yang sah di sisi undang-undang
juga boleh dikategorikan sebagai ekonomi bayangan sekiranya pendapatan tidak
dilaporkan. Sindiket jenayah dan amalan rasuah antara aktiviti yang dikaitkan

dengan ekonomi bayangan.

Impak Negatif kepada Masyarakat

Pendapatan yang tidak dilaporkan boleh menyebabkan kehilangan besar hasil
negara, secara tidak langsung menjejaskan pembangunan dan kemakmuran
negara. Tanpa disedari, pekerja yang terlibat juga boleh dieksploitasi apabila hak
untuk menikmati manfaat seperti pekerja di bawah definisi undang-undang buruh di

Malaysia dinafikan termasuk masalah gaji, faedah keselamatan dan kesihatan.

Aktiviti yang dijalankan dalam ekonomi bayangan turut mewujudkan persaingan
tidak sihat. Bayangkan betapa beruntungnya perniagaan yang dijalankan oleh warga

asing menggunakan lesen yang diperoleh daripada warga tempatan. Pendapatan



atau keuntungan hasil daripada perniagaan tersebut tidak dilaporkan kepada HASIL
seperti mana yang dilakukan oleh perniagaan yang berlandaskan undang-undang.

Impak yang ditakuti akibat ekonomi bayangan ini adalah apabila melibatkan
keselamatan dan kesihatan pengguna seperti terdedah kepada produk yang tidak

bermutu dan di luar kawalan penguatkuasa yang terlibat.

Aktiviti ekonomi bayangan memberi kesan yang besar terhadap jurang cukai di
mana hasil negara tidak dapat dikutip secara optimum dan mengakibatkan Kerajaan
tiada dana yang mencukupi untuk menampung perbelanjaan negara. Kerajaan
menganggarkan saiz ekenomi bayangan di Malaysia sekitar 21% daripada Keluaran
Dalam Negara Kasar (KDNK) negara. Peratusan ini menunjukkan begitu banyak
kerugian dialami negara akibat kehilangan hasil cukai.

Sekiranya isu ini tidak ditangani dengan segera, bukan sahaja menyebabkan
kehilangan pendapatan yang besar kepada negara, bahkan secara tidak langsung
mencerminkan ketidakcekapan agensi-agensi dan jentera penguatkuasaan kerajaan

dalam membendung isu-isu berkaitan aktiviti ekonomi bayangan.

HASIL Tangani Ekonomi Bayangan

HASIL sentiasa proaktif dalam menangani isu ini bagi meningkatkan kadar
pematuhan percukaian dan menambah kutipan hasil negara. Beberapa usaha
diambil dalam menangani isu ini antaranya dengan penubuhan Jawatankuasa
Pemandu Shadow Economy bagi menjalankan aktiviti pengesanan, pemantauan
dan penguatkuasaan selain merangka strategi berfokus -dalam meningkatkan
kecekapan penyampaian perkhidmatan serta kepercayaan orang awam terhadap

sistem percukaian negara.

Bukan itu sahaja, penggunaan Big Data yang menggunakan data dalaman dan
luaran bagi meningkatkan kadar pematuhan dalam kalangan pembayar cukai
termasuk mereka yang tiada dalam jaringan cukai HASIL antara strategi yang
digunakan selain daripada mengendalikan kes aktiviti haram seperti perjudian,

penyeludupan dan pengubahan wang haram.



Pertukaran maklumat secara automatik bagi tujuan membanteras pengelakan cukai
di peringkat antarabangsa menerusi Automatic Exchange of Information (AEOI) di
antara pentadbir cukai luar negara turut digunakan oleh HASIL bagi menangani isu
ekonomi bayangan selain memantau perniagaan berasaskan tunai seperti restoran

dan foodtruck melibatkan warga tempatan dan asing.

Kesimpulan
Kerjasama semua dalam membanteras aktiviti ekonomi bayangan adalah sangat
penting. Orang awam boleh membuat Aduan Pelarian Cukai menerusi surat yang

dihantar ke Jabatan Perisikan dan Profiing (JPDP) atau emel kepada

pelariancukai@hasil.gov.my. Aduan juga boleh dibuat dengan menghubungi talian
03-8913 3990 atau 03-8913 3800 selain hadir sendiri ke pejabat HASIL. Laksanakan
tanggungjawab sebagai rakyat prihatin. Bantulah negara membanteras pengelak

cukai pendapatan

